Эссе  «Монь методической муевксэнь».

                                                                                    Эрзянь келесь эсь койсэнзэ

                                                                                    Мазый, эрявикс, питней.

                                                                                     Илядо стувтне эйсэнзэ,

                                                                                     Путодо тензэ седей.

                                                                                                      С.Люлякина

Содазь, келесь – кезэрень вейсэнь лувонь эрямонь ёнкс. Эрьва раськенть тиринь келезэ ашти васенце таркасо. Сонзэ вельде ломанесь корты, пачти ёжомарямонзо, талноманзо, ёвтни, кода эрясь раськезэ икеле ды кодат полавтомат эрямосонзо ютыть неень шкане.

   Эрзянь келесь мазый, гайтев, сюпав. Монь, эрзянь келень тонавтыцянть, икеле аштить покш ды а шождыне путовкст: кода эряви тонавтомс эйкакштнень тиринь келенть сюпавчинзэ, гайтевчинзэ, мазычинзэ нееме, эсест арсемаст эрзякс ёвтамо ды сёрмадомо? Кода невтемс эйкакштненень тиринь келенть питнензэ весе раськенть ды эрьва ломаненть эрямосо?

   Ламо вешематнень топавтомась ашти тонавтыцянть эйстэ: кода вечксы эсь тевензэ, кодат кить вешни тонавтома лувонть седее тов паролгавтомга, кода вельмевти эйкакштнень потсо эсь предметэнтень мелень путома, вечкема; касты ды кемексты сынст содамочист, валксост, кортамонь кастомаст.

   Келень ды литературань уроктнэ тонавтыцятнень туртов – те вешнема, вейсэнь важодема. Мон арсян, эрьва тонавтницянть седейс эряви вельмевтемс мель, бажамо тиринь келенть тонавтнемас. Карми улеме эйкакшонть мелезэ тонавтнемс келенть – тонавтнемаськак карми тензэ марявомо мельс туицякс.

   Эсень важодемасонть мон тевс нолдан информационной технологиятнень, предметнэнь ютксо сюлмавоматнень (межпредметные связи), эрьва кодамо уроконь форматнень: семинар, лекция, концерт, КВН. Штобу тонавтницятне аволизь стувто максозь содамочитнень, сеедьстэ ютавтан ютазь материалонть ледстнемга урокт. Лавшо тонавтницятнень марто важодян башка. Монь улить эсень уроконь разработкан, уроконь ветямсто тевс нолдан карточкат, тест, текст марто важодемат, эрьва кодат диктант, сочиненият, изложеният, ютавтомат. Ледстязь важодематне лездыть домкалгавтомс ды кемекстамс тонавтницятнень содамочист.

Пек лездыть компьютерной технологиятне. Эряви меремс, што ИКТ-сь кепеди тонавтницятнень мелест – бажамост келенть тонавтнемстэ. Уроктнэ ютыть седее а стувтовикстэ, максыть ламо содамочить. Седе паро , бути уроконтень материалонть эйкакштне вешнесызь сынсь: теить презентацият, проект , муить морот эрзянь кельсэ. Истя вейсэ важодезь, анокстынек  ды невтинек мероприятия районной семинарсо «Вирень вайгель», конась алтазель ней молиця экологиянь ( пертьпельксэнь ванстомань) иентень.  Мероприятиянтень анокстазель ламо материал : презентация, книгань выставка сеть поэтнэнь, конат сермадсть пертьпельксэнь мазычиденть, сынст ютксо Дубенкабуень поэтнэнь важодемасткак. Тонавтницятне выразительна ёвтнесть ламо стихотвореният, баснят, невтнесть налксемат, морасть морот. Те мероприятиядонть мейле тонавтницятне седе ламо кармасть содамо пертьпельксэнь мазычиденть ды сонзэ ванстома лезэвчиденть.

   Школань музейсэ ютавтнян урок – путешествия, урок – экскурсия, урок – вастома, конат алтавить  Мордовиянтень, райононтень, тиринь велентень. Неть уроктнесэ эйкакштне кармить содамо эсест вишка родинадост.ю содавикс ломантнеде. Вейсэ теинек презентация ды албом  «Минек велень содавикс ломантне». Те альбомось лезды тонавтницятненень творческой важодемань сермадомсто.

   Покш класстнэсэ ютавтнетяно исследованият: « Эрзянь келень  рузыямось», «Поводелень васенце председатель», «Монь велень содавикс ломантне», «Эсь пряст алтызь наукантень» ды лият. Неть исследовательской важодематнень марто тонавтницятне пелькстасть истят конференциятнесэ, кода «Интеллектуальное будущее Мордовии», «Многоликая Мордовия: потенциал устойчивого развития республики»  ды лият.

   Покш нежекс путовкстнэнь топавтомга кармить улеме предметэнь коряс тарготне ды олимпиадатне. Эрявить эли а эрявить предметэнь коряс олимпиадатне? Нама, эрявить. Олимпиадась предметэнь коряс – те эрявикс невтевкс ёроков эйкакштнень марто важодемасо, лезды ливтемс лангс ды невтемс сынст маштомачист лиятнень ютксто, максомс келей ки сынст содамочист седе тов эрямосонть тевс нолдамосо.

   Олимпиадась максы эрьвантень питне, аравты покш вешема – невтемс эсь ёрокчинть эрьва ёндо икеле ды ней таштазь содамочитнень лангс нежедезь. Секе марто невтьсынзе и асатыкстнэнь, мезе лангсо эряви оштё важодемс тонавтыцятненень ды эйкакштненень.

   Олимпиадась кармавты  эрьванть арсезевеме: сонензэ кемить ялганзо, тонавтыцязо, тетязо – авазо…

   Олимпиадатне эрзянь келень ды литературань коряс лездыть кастомс эйкакштнень потсо тиринь келентень мелень путома, вечкема, паро ёжосо тонавтнема. Лезды келейгавтомс перьканок эрямонть лангс сынст вановтост, касты келень содамочист ды кортамонь ёрокчист, улемс изницякс Содамочинь масторсонть. Эряви меремс , монь тонавтницян олимпиадань пелькстамотнесэ пряст невтить а беряньстэ, эрьва иестэ улить изницят районсо.

   Эрзянь келенть эряви тонавтнемс, эряви содамс. Сонзэ тонавтнемась канды покш кенярдома ды мелень топавтома. Ансяк меельце шкатнестэ сыть тенек школав эйкакшт, конатне а содыть ракшань, нармунень лемть, ды сынськак весе «девочкат» ды «мальчикть». Секскак паро кармаволь, бути 5-це, 6-це класстнесэ урокто башка улевельть факультативть эрзянь келень коряс.

   Мон а покордаван, бути монь тонавтницян а кармить покш ломанекс. Седе паро, бути сынь лисить школасто ванькс, валдо седей марто, кона панжадо весеменень. Кадык сынь кармить алкуксонь ломанекс, эсь масторонь, эсь келень, тиринь велень вечкицякс.

